Sæl Sigríður

Mig langar til að þakka þér fyrir fyrirlestur sem ég hlýddi á hjá þér í kvöld. Mér hefur alltaf þótt mikilvægt að láta fólk vita þegar það snertir mig og hefur áhrif. Það hafðir þú í kvöld á mig og alla sem voru í salnum. Í framhaldinu sendi ég eftirfarandi færslu á heimasíðu saumaklúbbsins míns(en honum tilheyra í dag 21 barn sem fer fjölgandi) og mun síðan senda á vini og ættingja. Ég er ekki að ætlast til að þú svarir mér, ég vil bara hvetja þig og ykkur áfram til góðra verka því ég veit að það getur ekki alltaf verið auðvelt að halda áfram.

Til hamingju með það sem þið hafið gert.

Hrafnhildur Valdimarsdóttir

Ég er svo uppnumin að ég verð að segja ykkur frá lífsreynslu minni í kvöld.

Við fengum hingað uppeftir fyrirlestur frá samtökunum Blátt áfram.

Fyrirlestur sem mig hefur mjög lengi langað til að sjá og líklega einhverjar ykkar hafa hlýtt á. 

Fyrir þá sem ekki vita þá eru Blátt áfram samtök sem berjast fyrir því að efla forvarnir gegn kynferðisofbeldi á börnum og taka ábyrgðina úr þeirra höndum og setja hana í hendurnar á okkur fullorðna fólkinu. Fyrirlesarinn var Sigríður Björnsdóttir annar stofnandi samtakanna sem sjálf var beitt kynferðisofbeldi af fósturföður sínum frá fjögurra ára aldri. Hún talar opinskátt um sína reynslu og hefur ótrúlega mikið að gefa fyrir uppalendur og alla þá sem umgangast börn eða bara þá sem vilja geta rétt fram hjálparhönd ef þeir einhvern tímann verða í þeim aðstæðum að verða sá sem barn eða unglingur trúir fyrir einhverju óeðlilegu. 

Þetta var satt að segja ótrúleg upplifun og ótrúlega áhrifaríkt.

Ég hef lengi verið þeirrar skoðunar að tala eigi hreint út um þetta málefni og að fólk eigi að tala opinskátt við börnin sín til þess að verja þau fyrir þeim hættum sem leynast og til að þau geti varið sig. En ég hef hvergi fengið svör (og trúið mér ég hef leitað að upplýsingum) við því hvernig ég eigi að bera mig að og hversu langt ég megi ganga. Nú veit ég það.

Nú er ég líka fullviss að ef eitthvað barn, þó svo að það sé ekki mitt eigið leitar til mín þá get ég hjálpað því.

Ég hvet ykkur, ef þið hafið ekki hlýtt á þennan fyrirlestur að reyna hvað þið getið til þess að komast á slíkan. Ég t.d. talaði við foreldrafélag leikskólans og ungmennafélagið og þau voru snögg að koma þessu í kring. 

Ég hvet ykkur til að kaupa bókina "Þetta eru mínir einkastaðir" sem er til sölu í Hagkaup.

Ég hvet ykkur til að skoða síðuna www.blattafram.is, kynna ykkur hvað þau eru að gera og styrkja samtökin.

Ég hvet ykkur til þess að þora að tala við börnin ykkar og þora að segja typpi, píka, rass (ef þið þorið ekki að tala við þau og þorið ekki að segja þessi orð, hvernig eiga þau að þora að tala um þau við ykkur?).

Ég hvet ykkur til þess að tala blátt áfram um kynferðislegt ofbeldi og læra hvernig börn tjá sig.

Ég hvet ykkur og bið ykkur innilega af því að mér þykir svo vænt um ykkur og börnin ykkar að þið hugsið ekki þegar þið lesið þetta "já ég geri þetta bráðum, börnin eru svo lítil ennþá" eða "iss ég þekki engan sem myndi gera svona".

Þetta er áskorun til ykkar, þið eruð keppnissaumaklúbbur og keppnismömmur.

Ég hvet ykkur hverja fyrir sig að taka áskoruninni.

Ykkar Hrafnhildur

